
Псуцьцё рэгулярнае манэты ВКЛ Ягайлы
ў 1388-1392 гадох

Нягледзячы на вялікую колькасьць знаходак манэтаў Вялікага Кня-
ства Літоўскага канца 14 стагодзьдзя ў апошнія гады, на цяперашні мо-
мант пытаньне іх пэрыядызацыі не разьвязанае. Існуе таксама шмат
розных гледзішчаў на тое, які намінал мелі гэтыя манэты. Некаторыя
дасьледнікі тлумачаць зьмены вагі грашовымі рэформамі ўладароў ВКЛ,
а другія грунтуюцца на тым, што пенязі хутка дэвальваваліся і таму
трацілі вагу. І калі зь вялікай доляй верагоднасьці можна сьцьвярджаць,
што абедзьве зьявы мелі сваё месца, вызначэньне канкрэтных абставі-
наў усіх зьменаў у манэтнай справе Вялікага Княства яшчэ вымагае
новых знаходак і дасьледаваньняў.
Ёсьць, адлі, невялічкі адцінак часу паміж 1386 і 1392 гадамі, для якога

ў датаваньні тыпаў манэтаў, прынамсі, асноўных, дасягнуты амаль поў-
ны кансэнсус. Адначасова гэты кароткі пэрыяд дазваляе прасачыць,
наколькі характарыстычным было псуцьцё манэты ў пачатку цэнтралі-
заванага мынцарства ВКЛ, бо факты сьведчаць пра адсутнасьць гра-
шовых рэформаў у гэты час, а наймя за намесьніцтва Скіргайлы Аль-
гердавіча. Апошні падпарадкоўваўся свайму брату Ягайлу, які, стаўшы
Каралём Польскім, заставаўся і на пасадзе Вялікага Князя. Манэты гэ-
тага пэрыяду біліся ад імя Ягайлы, часта нясучы ў легендзе ягонае імя.
Найбольш паказальнымі з гледзішча паступовага падвышэньня ста-

пы ёсьцека рэгулярныя эмісіі тыпу Падвойны Крыж / Пагоня, бо яны

1 Э. Ремецас, О датировке древнейших монет Великого княжества Литовского
(конец XIV в.), „Numizmatika”, № 19/2004, Bratislava, б. 90.

трывалі найдаўжэйшы час. Гэты тып датуецца дасьледнікамі 1388-1392
гадамі1. У 1995 годзе Вытаўтас Алексеюнас апублікаваў зборную ін-
фармацыю пра мэтралягічныя дадзеныя манэтаў2. У сваёй публікацыі
ён падзяліў манэты Падвойны Крыж / Пагоня на 5 падтыпаў подле
варыянтаў Пагоні. Пазьней паказальныя знаходкі менавіта экзэмпля-
раў гэтага тыпу публікаваліся між іншым Эдуардасам Рэмэцасам3 а Та-
машом Астроўскім4. Пададзеныя імі вагі манэтаў, за выняткам відавоч-
на заганных, разьбітыя па варыянтах Пагоні і зьведзеныя ў табліцу 1.
Сёлета Э. Рэмэцас падсумаваў гэтыя дадзеныя, і згадаў пра неапуб-

лікаваныя манэты, зьвесткі пра якія ён меў з новых раскопак Віленска-
га замку і месцаў іншых знаходак5. Ён паведаміў пра існаваньне і шо-
стага варыянту Пагоні зь левым накірункам, дзе вершнік трымае руку
зь мечам за сьпінай. На падставе сваіх дадзеных, аўтар ацэньвае коль-
касьць вядомых на цяпер манэтаў і іх сярэднюю вагу, вызначае пробу
1-га і 3-га падтыпаў як 745-955 праміле, а пробу некаторых экзэмпля-
раў 5-га падтыпу акрэсьлюе як нізкую6.

Табліца 1. Вагі манэтаў тыпу Падвойны Крыж / Пагоня па тыпах Паго-
ні, дзе С.в. — сярэдняя вага апублікаваных манэтаў, КR — колькасьць
а С.в.R — сярэдняя вага подле Э. Рэмэцаса7

2 V. Aleksiejūnas, Lietuviškos monetos su Vyčiu ir Dvigubu kryžiumi skyde, „Numiz-
matika”, № 1/2000, Vilnius, б. 90-93.

3 E. Remecas, Vilniaus žemutinės pilies pinigų lobis, Vilnius 2003.
4 T. Ostrauskas, Nauji duomenys apie Jogailos monetų radinius Lietuvos teritorijoje,

„Numizmatika”, № 4-5/2006, Vilnius, б. 157-166.
5 E. Remecas, Lietuvos Didžiosios Kunigaikštystės monetos, kaldintos Jogailos apie

1388-1392 m., [у:] Lecture summaries of the International Numismatic Conference
marking the 150th anniversary of the National Museum of Lithuania, Vilnius 2006,
б. 129.

6 Там жа, б. 130.
7 Там жа.

На вялікі жаль, Э. Рэмэцас не апублікаваў здымкаў ані вагаў паасоб-
ных манэтаў, што магло-б дапамагчы іншым дасьледнікам у вывучэнь-
ні парадку дэвальвацыі. Асабліва-ж у артыкуле бракуе публікацыі і ана-
лізу комплексаў артэфактаў, знойдзеных разам, няма й указаньня на
верагодныя даты захаваньня гэных комплексаў. Сам аўтар выказаў мер-
каваньне, што першымі біліся манэты 3-га падтыпу, потым, неўзабаве,
1-га, і, магчыма, 2-га і 4-га падтыпаў (у 1388-1390 гады); завяршалі эмі-
сію манэты 5-га падтыпу (у 1390-1392 гады). Таксама было адзначана,
што пенязі 3-га падтыпу выразна падзяляюцца на дзьве вагавыя гру-
пы: зь сярэдняй вагаю 0,3 і 0,6 грама. Аўтар прыходзіць да высновы,
што вага і проба манэтаў паступова памяншаліся, то бок адбывалася
псуцьцё манэты8.
У канцы Э. Рэмэцас зазначае, што далейшыя дасьледваньні чарго-

васьці выпуску манэтаў Падвойны Крыж / Пагоня вымагаюць іх па-
штэмпельнага аналізу, дзеля чаго, здаецца, пакуль сабрана замала ма-
тар’ялу. Ягонае сьцьверджаньне, што манэты падтыпу 3-га падзяляюц-
ца на дзьве вагавыя падгрупы (адрозныя ўдвая!) схіляе да высновы,
што іх не перасталі біць і апасьля ўвядзеньня іншага падтыпу. Ці магло
гэткае здарыцца? Аналіз трох вядомых скарбаў — Віленскага, Міткі-
скага а Чырвонадворскага — пацьвярджае, што так, з адзінай папраў-
кай — вагавыя падгрупы падтыпу 3-га відавочна маюць большыя зна-
чаньні — каля 0,70 а 0,40 грама.
Адначасова яны даюць зразумець, што даўнейшае падзяленьне на

падтыпы подле варыянтаў малюнку добрае (але ня поўнае) дзеля ат-
рыбуцыі манэтаў, але кепска адлюстроўвае пасьлядоўнасьць эмісіяў.
Пры браку магчымасьці на паштэмпельны аналіз, апошняе дапамагло
бы канешне давесьці, з чым мы ўсё ж такі маем дачыненьне — псуць-
цём манэты ці проста недасканалай тэхнікай выбіцьця al-marco, што
было дагэтуль зручным тлумачэньнем на шмат якія выпадкі, якія не
выпадала патлумачыць фактамі.
Самыя першыя манэты тыпу Падвойны Крыж / Пагоня важаць каля

0,70 грама, а мо i трошкі болей, бо манэты гэтага тыпу з скарбу Доль-
няга Замку страцiлi пэўную колькасьць вагi пры чышчэньні. Найлепш
захаваныя экзэмпляры адтуль імкнуцца да 0,70 грама. У гэтым скарбе
знойдзеныя толькі манэты падтыпу 3-га. Адзіная падобная апублікава-
ная манэта, у першапачатковай вазе якое няма падставаў сумнявацца,
паходзiць зь Мiткiскага скарбу — 0,743 грама9. Іншыя манэты гэтага
падтыпу маюць даволі шырокi дыяпазон вагавых характарыстыкаў, але
гэта не дазваляе вылучыць унутры яго розныя намiналы, хаця-б з пры-

8 Там жа.
9 V. Aleksiejūnas, Lietuviškos monetos su Vyčiu ir Dvigubu..., б. 88-91.

чыны вялiкае цяжкасьцi цi нават зусiм немагчымасьцi адрозьнiць iх
памiж сабой паспалітаму люду, што калi-б не паралiзавала, дык вельмi
ускладняла-б рынкавыя адносiны. Подле Вiленскага скарбу, манэты
Падвойны Крыж / Пагоня трэцяга падтыпу можна датаваць прыклад-
на 1388 годам, бо там няма iншых падтыпаў пенязяў з Пагоняй. Паць-
верджаньне гэтаму мы ўбачым і далей, пры разглядзе двух іншых вя-
домых скарбаў — Мiткiскага а Чырвонадворскага. Гэткае датаваньне
яшчэ болей-меней згаджаецца з найноўшай ацэнкай Э. Рэмэцаса для
падтыпу 3-га10, але выразна пярэчыць ягонаму-ж датаваньню, калі кан-
крэтна йдзецца пра Віленскі скарб11! „Дацягненьне” эмісіі да 1392 го-
ду, на наш пагляд, было штучна ўведзена дзеля абгрунтаваньня пры-
сутнасьці ў скарбе манэтаў тыпу Дзіда і Крыж / ПЕЧАТЬ, якія аўтар
атрыбутуе Вітаўту, а значыць, адносіць да пэрыяду па 1392 годзе.
Датаваньне вышэйзгаданага тыпу раньніх манэтаў (Дзіда і Крыж /

ПЕЧАТЬ) вымагае асобнае манаграфіі і ня ёсьць тэмай гэтага артыку-
лу, таму ня будзем тутака паўтараць усе довады на карысьць іх атрыбу-
цыі дакрэўскаму пэрыяду мынцарства Ягайлы, г.зн. перад 1385-1386
гадамі (дапрыкладу, сэнс знакаў Дзіды, Крыжа, датаваньне Баршчоў-
скага скарбу з Украіны). Зацемім толькі коратка, што супярэчыць цьвер-
джаньню Э. Рэмэцаса наймя з матар’ялаў скарбу Дольняга Замку, апуб-
лікаваных у ягонай кнізе.
Каб пацьвердзіць сваю атрыбуцыю, аўтар піша пра „параўнальна доб-

ры стан” манэтаў Дзіда і Крыж / ПЕЧАТЬ адносна іншых манэтаў скар-
бу12. Адлі, з фатаграфіяў вынікае, што сытуацыя з станамі проста суп-
рацьлеглая — манэты тыпу Дзіда і Крыж / ПЕЧАТЬ ёсьць у горшым
ад іншых выглядзе. Асобныя экзэмпляры маюць скразныя дзіркі. Розь-
ніца вагаў (у залежнасьці ад стану) найвялікшая ў параўнаньні зь ін-
шымі тыпамі. Колькасьць злучаных штэмпеляў не найбольшая, а са-
ступае паказьніку для манэтаў Падвойны Крыж / Пагоня, адлі аўтар
усё роўна робіць выснову, што манэты Дзіда і Крыж / ПЕЧАТЬ — пазь-
нейшыя. Пры спробе ж вытлумачэньня параўнальна ўсё-ж вялікае коль-
касьці злучаных штэмпеляў варта мець наўвеце, што тэхніка выбіцьця
манэтаў Дзіда і Крыж / ПЕЧАТЬ трошкі розьнілася ад тэхнікі, тарна-
ванае, бадай, для ўсіх іншых тыпаў, а наймя ў дачыненьні да самога
біцьця штэмпелямі.
Такім чынам, апошнімі манэтамі Віленскага скарбу меліся быць пе-

нязі трэцяга падтыпу тыпу Падвойны Крыж / Пагоня, а сам скарб да-
тавацца максымальна 1388-1389 гадамі. Усе манэты разгляданага тыпу

10 E. Remecas, Lietuvos Didžiosios Kunigaikštystės monetos..., б. 130.
11 E. Remecas, Vilniaus žemutinės pilies pinigų lobis, б. 67.
12 Там жа, б. 69.

зь Віленскага скарбу й колькі зь іншых мусяць адносіцца да 1-га пэ-
рыяду іх выбіцьця. Яны добрае якасьці, з добрага срэбра, і імкнуцца
па вазе да 0,70-0,75 грама з папраўкай на страты. Вельмі выразны эле-
мент за сьпінай Вершніка з трох кропак мог абазначаць курс манэты
ў адносінах да праскага гроша, які быў галоўным элементам грашова-
га абарачэньня ВКЛ у тыя часы13. Апошнія праскія грошы Караля і пер-
шыя Вацлава IV утрымлівалі блізу 1,8-2,1 грама чыстага срэбра, бо
роўна ўтрая болей за манэты першага пэрыяду тыпу Падвойны Крыж
/ Пагоня14. Тое, што эмісія, якая магчыма манілася, але ўсё-ж ня стала
першай рэгулярнай эмісіяй ВКЛ, пачыналася з паўнавартасных манэ-
таў ды самастойных намiналаў, ані не супярэчыць эканоміцы гэтага
чыну. Хаця-б на першым этапе меліся выпускаць ня горшую за праскія
грошы манэту, бо гэта была справа валей гонару ды прэстыжу, чым
эканамiчнае абгрунтаванасьцi i мэтазгоднасьцi. Із хуткай зьменай ста-
пы пенязяў тыпу Падвойны Крыж / Пагоня, памяняўся і іхны курс што
да праскага гроша.
Наступны скарб, які датуе манэты 2-га пэрыяду, ё скарб Міткіскі. У ім

былі знойдзеныя, між іншым, пенязь трэцяга падтыпу, ужо згаданы вы-
шэй, тры пенязі першага падтыпу вагой 0,48-0,53 грама i адзін пенязь з ры-
бай15. Манэты першага падтыпу маюць даволi правiльную форму, высо-
кую пробу, досыць добра выкананыя, як i пенязі першага пэрыяду. Част-
кава чытаецца легенда. Скарб пазьнейшы за Віленскі. У iм яшчэ ёсьць
манэты ранейшых выпускаў — Падвойны Крыж / Пагоня трэцяга падты-
пу (інакш — першага пэрыяду) і манэта з рыбай, як i ў Вiленскiм скарбе.
Але аснову складаюць пенязi другога пэрыяду падвышанае стапы (пані-
жанае вагі). Сярэдняя вага манэтаў гэтага выпуску з улікам іншых знахо-
дак прыблізна імкнецца да 0,55-0,60 грама. Скарб датуецца 1390 годам16.

13 В. Рябцевич, Нумизматика Беларуси, Минск 1995, б 149.
14 J. Hána, Pražské groše Václava IV. z let 1378-1419, Plzeň 2003, б. 92, 105, 141.
15 V. Aleksiejūnas, Lietuviškos monetos su Vyčiu ir Dvigubu..., б. 88-91.
16 E. Ivanauskas, Lietuvos pinigų lobiai, Vilnius 1995, б. 17.

Малюнак 1. Манэты падтыпу 3 першага а трэцяга пэрыядаў

Неўзабаве пачаўся 3-ці пэрыяд выбіцьця манэтаў Падвойны Крыж
/ Пагоня. У скарбе з Чырвонага Двару, захаванага каля 1391 году17 —

вылучна пенязі гэтага пэрыяду, дарма што розных падтыпаў подле
клясыфікацыі В. Алексеюнаса18. Вага цэлых манэтаў, якія паходзяць
адгэнуль, ляжыць паміж 0,34 а 0,44 грама. Няма манэтаў папярэднiх
пэрыядаў, бо яны, як болей паўнавартасныя, выпалі з абарачэньня
раней. Затое зьяўляецца новы падтып Пагоні — пяты, дзе вершнік
трымае руку зь мечам за сьпінай. Гэткі выяўны тып Пагоні апануе
потым агульнадзяржаўныя выпускі манэтаў Вялікага Княства ажно
да рэформы Аляксандра II у самым канцы XV стагодзьдзя. Адлі, пры-
сутнiчаюць тут i папярэднiя падтыпы Пагонi — трэці а першы, пры
гэтым скіраваныя ў розных напрамках. Усе гэтыя манэты маюць мен-
шы дыямэтр, ніжэйшы ўзровень выкананьня, нават наяўнасьць ле-
генды ледзьве прасочваецца. Дапрыкладу, фармальна аб’яднаныя
ў адзін падтып 3 манэты нумар 11 а 6 у артыкуле В. Алексеюнаса19

выразна розьняцца міжсобку, бо належаць да розных пэрыядаў вы-
біцьця (малюнак 1). Вылучна-ж манэты трэцяга пэрыяду лучыліся
і ў нядаўняй знаходцы, апісанай Т. Астроўскім20. Іхні вагавы нарма-
тыў мае быць ня меншы за 0,40 грама.
Такім чынам, вышменаваныя скарбы пераканаўча сьведчаць, што

адзіны тып манэтаў Падвойны Крыж / Пагоня падпаў псуцьцю амаль
у два разы па вазе і на пэўную велічыню па дабрыні срэбра за вельмі
кароткі тэрмін. Характарыстычныя зьмены выяваў і даты ўхаваньня
скарбаў выразна пацьвярджаюць гэта. Ня варта абапірацца на тагачас-
ны прыклад іншых краінаў, каб пераканаць сябе ў немагчымасьці гэт-
кага, бо ня трэ забывацца, што краіна толькі пачынала фармаваць соб-
скія традыцыі мынцарства, больш за тое, фактычна знаходзілася ў стане
грамадзянскае вайны. Цягам 1390-1392 гадоў адбывалася актыўнае хо-
даньне паміж Ягайлам і Вітаўтам за ўладу ў ВКЛ, што і спрычынілася
часткова да хуткага псаваньня манэты. Да 1390 году пенязі-ж мелі да-
волi стабiльную вагу i высокую пробу, а затым хутка замясьціліся ў аба-
рачэньні менш якаснымі. Другое, асабліва ў часе вайны адчуваўся дэ-
фіцыт срэбра, спрычынены бракам собскіх радовішчаў. І трэцяе, як
вядома з польскіх жаролаў, кароль Ягайла пасьлей у польскіх „спра-
вах манэтарных кіраваўся вылучна даходам”21. Безаглядна зьніжаць
якасьць манэтаў заміналі яму найболей каралеўскія Паны-Рада. З раз-
гляданага становіцца відавочна, у якой ступені мынцарству Ягайлы бы-
ло характэрнае псуцьцё манэты.

17 Там-жа, б. 18.
18 V. Aleksiejūnas, Lietuviškos monetos su Vyčiu ir Dvigubu..., б. 85-90.
19 Там-жа, б. 90-91.
20 T. Ostrauskas, Nauji duomenys apie Jogailos monetų..., б. 157-166.
21 S. Kubiak, Monety pierwszych Jagiellonów, Wrocław — Warszawa- Kraków 1970,
б. 159.



165

Перафармаваўшы мэтралягічныя зьвесткі з табліцы 1 подле нашага
прынцыпу, мы маем яскравую карціну гэтага працэсу (табліца 2).

Табліца 2. Вагі манэтаў тыпу Падвойны Крыж / Пагоня па пэрыядах
выбіцьця, дзе С.в. — сярэдняя вага апублікаваных манэтаў, а гр.—грам

Гады

Табліца 3. Прыблізная дыяграма паступовага памяншэньня вагі ма-
нэтаў Падвойны Крыж / Пагоня

Застаецца адцеміць, што амаль усе апублікаваныя манэты пэрыяду 1-га
паходзяць зь Віленскага скарбу, які агульнапрызнаны дасьледнікамі за
скарб, манэты зь якога малапрыдатныя да мэтралягічных дасьледвань-
няў праз ладную страту свае вагі. Таму іхні вагавы нарматыў меўся быць
даволі істотна большым за паказьнік сярэдняе арытметычнае вагі — 0,70-
0,75 грама. Бальшыня манэтаў другое, і, збольшага, трэцяе групы заха-
валіся досыць добра — іхнія нарматывы адпаведна сягаюць 0,55-0,60
а 0,40-0,45 грама.



166

Некаторыя падтыпы, найверагодней, крыху перакрываліся па часе
выбіцьця. Нашая храналёгiя разьвязвае пытаньне чарговасьці і прыбліз-
на датуе працэс псуцьця манэтаў Падвойны Крыж / Пагоня ў цягу 1388-
1392 гадоў. Зь яе мы бачым, што ня можна сьпісваць толькі на прын-
цып al-marco вялікія разыходжаньні вагаў і іншых Ягайлавых эмісіяў.
„Перарасьці” гэты пэрыяд станаўленьня манэтнае сыстэмы гаспадар-
ства ўдалося, бадай, ужо толькі Вітаўту зь ягонай першай, насамрэч
удалай, рэгулярнай эмісіяй пенязяў тыпу Стаўпы / Дзіда і Крыж.

ХРАНАЛЁГIЯ БIЦЬЦЯ МАНЭТАЎ ПАДВОЙНЫ КРЫЖ / ПАГОНЯ

2 пэрыяд: 1389 — пачатак 1390. Пагоня ўлева зь мячом перад са-
бой. Часткова чытаецца легенда. Норма вагі 0,55-0,60 грама.

1 пэрыяд: Каля 1388. Вершнiк зь дзiдай улева. Добра чытаецца ле-
генда з абодвух бакоў. Норма вагі 0,70-0,75 грама.

3 пэрыяд: 1390-1392. Які-любя выгляд Пагоні (падтыпы 1-5 подле
В. Алексеюнаса і 6 падтып Э. Рэмэцаса), разам тры варыянты малюн-
ка, кожны сустракаецца выяўленым у абодвух напрамках. Брак, іміта-
цыя легенды, альбо легенда, немагчымая ў прачытаньні. Норма вагі
0,40-0,45 грама.

